
Petur Olaf Larsen, 
ættaður av Oyrabakka, 
búsitandi í Gedesby, 
Falster, andaðist 8. 
august, 68 ára gamal.

Herdis Damgaard 
Nielsen, fødd Joensen, 
ættað úr Hesti, búsitandi 
í Esbjerg, andaðist 12. 
august á sjúkrahúsinum í 
Esbjerg, 79 ára gomul.

Suni Skylv Reinert, 
Tórshavn, andaðist á 
Bispebjerg Hospitali 
sunnudagin 12. august, 47 
ára gamal.

Heini Oyolvur Heinesen 
úr Kunoy andaðist á 
Norðoya Røktarheimi 
mánadagin 13. august, 80 
ára gamal.

Grímur Rasmussen, 
Klaksvík, andaðist á 
Klaksvíkar Sjúkrahúsi 
mánadagin 13. august, 80 
ára gamal.

Jóan Jacob Simonsen, 
ættaður úr Sandavági, 
búsitandi í Haslev, 
andaðist á sjúkrahúsinum 
í Næstved mánakvøldið 
13. august, 90 ára gamal.

Solveig Jacobsen, 
Tórshavn, ættað úr 

Haldarsvík andaðist á 
Tjarnagarði týsdagin 14. 
august, 94 ára gomul.

Kata Maria Olsen, fødd 
Róin, ættað úr Fuglafirði, 
búsitandi í Jyllinge 
andaðist mikudagin 15. 
august, 88 ára gomul.

Julia í Kálvalíð Johansen, 
úr Miðvági, andaðist á 
Landssjúkrahúsinum 15. 
august, 76 ára gomul.

Malvina á Dunga, 
Tórshavn, andaðist á 
Landssjúkrahúsinum 
hósdagin 16. august, 86 
ára gomul.

Poul Johannes Poulsen 
Ljósá, andaðist í 
heiminum hósdagin 16. 
august, 86 ára gamal.

Petra Lind, ættað úr 
Klaksvík, búsitandi 
í Døsstrup, andaðist 
hósdagin 16. august, 71 ára 
gomul.

Jesar Kjartanson 
Jacobsen, ættaður úr 
Vestmanna búsitandi 
í Hvidovre, andaðist 
fríggjadagin, 17. august, 72 
ára gamal.

ROBERT PLANT FYLLIR 70 ÁR
20. august í 1949 var Robert Plant borin í heim í West Bromwich í Onglandi. 
Góð 20 ár seinni fekk rockbólkurin Led Zeppelin gjøgnumbrot, og Robert Plant 
var tann framsfýsni og dugnaligi sangarin ín bólkinum. Led Zeppelin telist 
millum mætastu rockbólkar í søguni, og røddin hjá Robert Plant var við til at 
mynda tónleikin hjá bólkinum. Eftir at Led Zeppelin gavst at spæla í 1980, 
helt Robert Plant fram at spæla tónleik – ofta undir egnum navni. Í 2011 
valdi blaðið Rolling Stone Robert Plant sum besta forsangara nakrantíð.

Hósdagin koma 
tey kongaligu
Hansara kongliga tign Fríð­
rikur krúnprinsur og henn­
ara kongliga tign Mary 
krúnprinsessa og krúnprins­
børnini vitja í Føroyum hesa 
vikuna.

Almenna vitjanin byrjar í 
Havn hósdagin, tá ið Kongs­
skipið Dannebrog leggur 
at á Bursatanga kl. 9.05. Tá 
ið krúnprinshúskið fer í 
land, verður Kong Christian 

spældur. Kongaliga fylgið 
vitjar eitt nú Tinganesi, í 
Skúlanum á Argjahamri, í 
Finsen, í Kvinnuhúsinum og 
í løgtinginum.Hóskvøldið 
verður veitsludøgurði fyri 
innbodnum í Norðurlanda­
húsinum.

Fríggjadagin gongur leið­
in norður eftir, og vitjað 
verður í Klaksvík, á Kirkju, 
í Hattarvík og í Mikladali. 

Eitt nú vitja tey kongaligu 
Biskupstrog í Klaksvík, 
Norðoya Sparikassa og Ósá­
lund. Fríggjakvøldið verður 
døgurði í Klaksvík. 

Leyagardagin verður 
vitjað í Runavík, Hvalvík, 
Haldórsvík og Tjørnuvík 

–  eitt nú hjá Bakkafrost, í 
Bylgjuni og í Stakkinum. 

Sunnudagin er  gudstæn­
asta   í Sandavágs kirkju og 
miðmáli í Bø á skránni.

Krúnprinshúskið fer av 
landinum aftur sunnudagin. 

Húsið fingið nýggj høli
Húsið, sum er virkishús fyri ung í Klaksvík, 
letur upp í nýggjum hølum í dag

Virkishúsið fyri ung í Klaks­
vík hevur síðani byrjanina í 
2006 verið staðsett í gamla 
Norðoya banka á Klaksvíks­
vegnum, men letur í dag 
upp í nýggju hølunum í Atl­
antis. Gjøgnum summarið 
hevur verið arbeitt flestu 
tímar av samdøgrinum 
fyri at fáa ovastu hæddina 
í bygninginum klára, og í 
næstum verður eisini farið 
undir umvælingararbeiðið í 
niðastu hædd, har ítrivsrúm 
skulu gerast til tey ungu.

Beinta Á. Gregersen er 
í verkætlanarstarvi sum 
leiðari fyri Húsið, og afturat 

sær hevur hon fýra starvs­
fólk, sum øll gleða seg til at 
taka ímóti børnunum og 
teimum ungu frá komandi 
mánadegi. Umframt Beintu 
starvast í Húsinum: Eyðvør 
Klakstein, Bjørg Jarnskor, 
Hans Edward Andreasen og 
Johnny Olsen.

Virkishúsið er fyri øll 
børn og ung í 3. flokki og 
upp til 18 ára aldur. Upplat­
ingartíðirnar eru skipaðar 
soleiðis, at opið er fyri 
teimum yngru frá kl. 13-17, 
meðan opið er fyri teimum 
eldru um kvøldarnar og í 
vikuskiftunum.

Til móttøkuna bjóðaði 
Beinta Á. Gregersen, leiðari 
vælkomin og greiddi frá 
nýggju hølunum, umframt 
at hon eisini fortaldi um 

nýggju starvsfólkini og 
nøkur av teimum nýggju 
átøkunum, sum byrja, nú 
Húsið letur upp aftur. Eftir 
hetta helt Jógvan Skorheim, 
borgarstjóri røðu, og harum­
framt var eisini borðreitt við 
ymiskum góðum til bæði 
børn og vaksin.

24. apríl fingu Crista og 
Bárður Mikkelsen, Vágur, 
eina dóttur. Hon var 52 cm 
longd og vigaði 3390. 
Her situr tann stolta 
stórasysturin Elvira og 
nanar Elinborg.

28.07.2018 kom sonur okkara, 
Gutti, til verðina. Hann var 
50cm longur og vigadi 2955g.
Helena Mittún Jacobsen og
Bárður Jacobsen, Klaksvík

Tvíburðar fylla hundrað
Í dag fylla tvíburðarnir 
Thomas og John Petersen úr 
Syðrugøtu 50 ár. 

Teir eru synir Anni og 
Artur Petersen og eru yngst­
ir í einum brøðaflokki á 
fimm. 

Thomas og John vuksu 
upp í Syðrugøtu, men teir 
mundu í yngru døgum vera 
kendir kring alt landið. 
Teirra lætta og stuttliga lyndi 
gav teimum nógvar vinir 
kring Føroyar, og tað hendi 
altíð okkurt rundan um teir, 
tá ið teir vóru á ferð. Mangar 
vóru eisini løturnar í grillini 
og kioskini hjá Vangberg, 
hjá ommuni og abbanum, 
sum var eitt samlingspunkt í 

Syðrugøtu, og har fólk úr all­
ari Eysturoynni komu innar. 

Sum nógvir aðrir gøtu­
dreingir spældu teir sum 
yngri fótbólt. Thomas var 
fimur málmaður, og John var 
ágangandi áleypari. Einaferð 
var John so framfýsin í dysti 
í Runavík, at hann brast 
saman við málmannin Jens 
Martin Knudsen, sum fekk 
heilaskjálvta og aftaná mátti 
fara í topphúgvu at spæla. 
John spældi 9 dystir á besta 
liðnum hjá GÍ og skoraði trý 
mál. 

Thomas og John fóru tíð­
liga úr skúlanum og fóru í 
læru á skipasmiðjuni á Skála. 
Seinni arbeiddu teir ymsa­
staðni – millum annað sveis­
aðu teir kassar saman við 

eldra beiggjanum Flemming. 
Seinastu árini hevur 

Thomas starvast hjá Siem­
ens, sum ger vindmyllur í 
norðurjútlandi. Hann býr í 
Løkken og er ógiftur.

John siglir við nótabátin­
um Tróndur í Gøtu. Hann er 
giftur Eydnu Dánjalsdóttir 
úr Klaksvík, tey eiga trý børn 
og búgva í Norðragøtu. 

Hóast tíðirnar og lívið er 
broytt síðani ungdómsárini, 
hava teir varðveitt jaliga og 
skemtiliga lyndið, og teir eru 
altíð hugnaligir og stuttligir 
at vera saman við.

ANDLÁT

VÆLKOMIÐ LÍTLA BARN

Starvsfólk og býráðspolitikarar avmyndað í nýggja 
Húsinum í Atlantis, sum letur upp í dag


